ČUVAJ SVOJ IMAN!

Neka je hvala Allahu, dž.š., Gospodaru svih svjetova, kod Koga su svaki početak i svaki kraj. Neka su salavat i selam na Poslanika Muhammeda, s.a.v.s., i na sve vjernike koji čuvaju svoj iman.
Braćo moja u Dini Islamu! Nalazimo se, evo, na kraju 2020. god., koja je za sve nas, koji smo navikli na slobodu i raskoš, bila posebno teška i depresivna. Nažalost, njen kraj ne znači i kraj njenih problema, koji lagahno postaju sve teži. To mi vrlo dobro vidimo i to nam je u medijima vrlo jasno najavljeno. No, od problema se ne bježi, već se sa njima suočava i živi. 
Prema jednom mišljenju, koje lično podržavam, 2020. god. je ustvari tek početak događaja, koje je naš Poslanik, s.a.v.s., najavio u hadisima. Naime, radi se o blizini pojave velikih predznaka Smaka svijeta, među kojima su i pojava Mesiha Dedžala, a ubrzo za njim i Mesiha Isa, a.s. Prvi će se pojaviti kako bi napravio haos i nered na Zemlji, a drugi da bi ponovo uspostavio red i pravdu. 
S obzirom da je Dedžal Kezzab – veliki prevarant i lažljivac, on se i može pojaviti (i svoju silu provoditi) jedino u vremenu velikih prevara i laži. To vrijeme ne može biti daleko, jer se mi, braćo moja, trenutno nalazimo u raljama najvećih prevara i laži u povijesti ljudskog roda, a koje kreiraju i kojim rukovode ''produžene Dedžalove ruke''. Tako da je vrlo moguće da je 2020. god. bila prva od tri teške godine, koje će zadesiti ljude prije pojave Dedžala. Ako je to zaista tako, onda će 2021. god. biti još teža, a možete tek zamisliti kakva će biti 2022. god.
Ovo ne govorim da bih vas uplašio, iako strah nekada može da bude i dobar, već da bih sebe i vas upozorio da se pripremimo za događaje koji dolaze. Tako je radio i Poslanik, a.s., u svoje vrijeme, pa zato radim i ja kao imam u svoje vrijeme. Ako se ovo o čemu govorim ipak ne desi u ovome vremenu, onda je dobro. Elhamdu lillah! Ali, ako se ipak desi a mi ne budemo spremni, onda smo ''obrali zelen bostan''.
Još jedan pokazatelj da se bliži pojava Dedžala jeste njegovo rijetko spominjanje na druženjima i hutbama, pa i na web-portalima, jer je Poslanik, a.s., rekao: ''Dedžal će se pojaviti onda kada ga ljudi prestanu spominjati i kada ga imami prestanu spominjati na minberima!''

Ako pogledamo sadašnju situaciju, sve će nam biti jasno. Ljudima se zabranjuju međusobne posjete; mnogi ljudi su u zavadi; i pored sve većih tehnoloških mogućnosti, sve je manje komunikacije među ljudima; knjige, a pogotovo vjerske, skoro nikako se ne čitaju; džamije se sve češće zatvaraju, a imamima sugeriše pa čak i određuje o čemu treba i o čemu smiju da vaze. Itd.
Braćo moja! Ova tema je opširna i njoj ćemo se, akobogda, opet jednom vratiti. Ali, ono što je danas bitno da upamtimo jeste činjenica da je ovo vrijeme u kome treba maksimalno da povedemo računa o našem jedinom pravom bogatstvu, koje i na Drugi svijet sa sobom nosimo, a to je naš IMAN. Zato sam u zadnje vrijeme, a pogotovo u prethodne dvije hutbe, insistirao na tome.
 Braćo, čuvajmo svoj iman! On se teško gradi, a vrlo lahko ruši. Svaki grijeh, mali ili veliki, na njega ostavlja trag. Pogotovo su opasna tri grijeha, tokom kojih čovjek u potpunosti gubi svoj iman, a to su: blud, krađa i pijenje alkohola. No, ni oni nisu toliko opasni koliko je opasan jedan grijeh, u kome se davi čitav svijet pa tako i naše društvo, a to je LAŽ. Kada je Ebu Derda, r.a., upitao Poslanika, a.s.: ''Može li vjernik da bude lažac?'', Poslanik, a.s., je odgovorio. ''Ne može! Laž izmišlja samo onaj koji ne vjeruje.'' (Taberani)
Braćo! Ako uspijemo sačuvati svoj iman, onda ćemo sačuvati i ostale dvije stvari koje su u našem životu a pogotovo u ovome vremenu jako bitne, a to su porodica i prijatelji. Naš zadatak će utoliko biti olakšan ukoliko se budemo držali triju stvari, a to su Kur'an, Sunnet i Džemat.
Nažalost, moram vas obavijestiti da nakon 13 propuštenih džuma u 2020. godini, i 2021. godinu započinjemo pauzom od tri džume. Naravno, kao i u prethodnim slučajevima ja ću vam se, akobogda, javljati sa svojim porukama, kojima ću i sebe i vas bodriti da ustrajemo na Pravom putu. 
Ovome želim dodati jednu lijepu vijest, a to je da će naš susjedni džemat Feldkirch u januaru ponovo dobiti stalnoga imama. To je Rijad ef. Kamber, koga ćemo, akobogda, imati priliku da upoznamo i kome ovom prilikom želimo toplu dobrodošlicu u Vorarlberg.

Molim Dragog Allaha da nas udruži u svakome dobru. Amin.
